
Eth galin deth Musèu dera Val d’Aran (Fig. 58) non se sap d’a on proven 
perque en inventari deth musèu non i a cap de ficha que marque eth sòn 
ingrès ne era sua procedéncia. En cambi, de d’autes pèces coma era 
migèra òc que n’i auie (Fig. 63). 

Fig. 63. Ficha d’inventari dera migèra deth Musèu dera Val d’Aran 

Hònt: ficha cedida peth Musèu dera Val d’Aran. 

Ath delà, ena placa descriptiva dera vitrina a on ei eth galin tanpòc 
apareish cap d’informacion sus eth sòn origen (Fig. 64). 

Fig. 64. Placa descriptiva deth galin deth Musèu dera Val d’Aran 

Hònt: fotografia presa pes autors. 

Aguesti hèts mos an portat a cercar informacion entà determinar quina 
ei era sua procedència e s’ère eth galin de referéncia. Atau, sabent pera 
sua ficha qu’era migèra proviege der armari deth Conselh Generau 
(armari des sies claus) e qu’eth darrèr lòc a on demorèc er armari siguec 
ena sacrestia dera glèisa de Vielha. Per tant consultèrem en Archiu 
Parroquiau de Vielha e fin finau trapèrem eth document dera Fig. 65. 

Fig. 65. Acta dera parròquia de Vielha de 1984  

Hònt: Archiu Parroquiau de Vielha. 

Coma podem veir en document, se liure er armari des sies claus ath 
Musèu dera Val d’Aran. Açò includís, entre d’auti, ua migèra e un galin. 
Podem dedusir qu’aguest galin deth musèu ei eth deth document ja 
qu’ei er unic deth que non se sap era procedéncia. Ath delà, aguest galin 
a hèrs (non coma es auti deth musèu, que son sonque de husta), çò que 
mos pòrte a concludir qu’ei eth galin originau deth qué se parle ena acta. 

3.5. Equivaléncies e capacitats 

3.5.1. Capacitat deth sestèr 

En document de Salvador Llensa de Gelcen (1951) “Breve historia de las 
medidas superficiales agrarias de la antiguedad y estudio particular de 
aquellas cuyo uso es tradicional en Cataluña” se ditz qu’eth sestèr 
contiege es següents litres: “144 litros nominales en Puigcerdà y la Seu 
de Urgell, 79,6 litros nominales en Bañolas, 73,36 litros nominales en el 
Valle de Aran y 74,46 litros nominales en Perpiñán (Rossellón) ”. 

Per tant, eth sestèr ère mès gran qu’eth galin. Eth galin auie ua capacitat 
d’uns 10 litres, mentres qu’eth sestèr (sesterium), segontes diferents 
autors, auie ua capacitat d’entre uns 17 litres e uns 73 litres.  

Mès ath non poder hèr eth seguiment exaustiu non podem saber damb 
exactitud quina capacitat auien eth galin e eth sestèr primitius que se 
pacten enes prumèrs tractats coneishuts (eth d’Emparança o era 
madeisha Querimònia). 

3.5.2. Capacitat deth galin 

Un dubte qu’à existit tostemp entre es istoriaires e estudiosi ei 
determinar quina ère era capacitat exacta deth galin. Açò provòque 
qu’ena actualitat es diuèrsi autors non se meten d’acòrd sus quina auie 
d’èster aguesta capacitat (Taula 7). 

Taula 7. Capacitat deth galin segontes diferents autors 

An Autor Títol Capacitat 
deth galin 

1906 Juli Soler “La Vall d’Aran. Guia 
monogràfica de la comarca” 10 litres 

1951 Joan Reglà 
Campistol 

“La lucha por el Valle de 
Arán” 20 litres 

1990 
Claudi 
Alsina i 

Gaspar Feliu 

”Pesos i mides de 
Catalunya” 10,5 litres 

1990 Joan 
Coromines 

“El parlar de la Vall d’Aran. 
Gramática, diccionari i 

estudis lexicals sobre el 
gascó” 

10 litres 

1995 
Llorenç 

Sànchez 
Vilanova 

“La Vall d’Aran: aproximació 
a la vicissitud i trajectòria 
històrica que ha influït la 

singularitat del poble aranès” 

0,22599 m³, 
uns 225 

litres 

1998 Patrici 
Poujade 

“Une vallée frontière dans le 
Grand Siècle. Le Val d’Aran 

entre deux monarchies” 
10,5 litres 

2007 M.Àngels
Sanllehy

“Comunitats, veïns i 
arrendataris a la Val d’Aran” 10,5 litres 

2007 Blanca Boix “Arties, una vila aranesa a 
l’Antic Règim” 10,5 litres 

Hònt: elaboracion pròpia. 

Ath delà, en 2013, se hec un sagèth commemoratiu deth 700 anniversari 
dera Querimònia e en un huelheton informatiu deth Conselh se didie 
qu’eth galin auie ua capacitat de 20 litres. 

Ei per aquerò que, entà comprovà’c, çò de mès fàcil serie calcular es 
mesures, ei a díder, eth volum qu’an es galins. Mès açò supòse un 
problèma ja que cada galin a ua capacitat diferenta. En mostreg de 41 
galins qu’auem hèt podem veir qu’eth galin tostemp ei entre es 9 e es 11 
litres. Ath delà, coma se obsèrve ena taula 8 i a molt pògues 
coincidéncies. 

Taula 8. Coïncidéncies de capacitats des galins deth nòste inventari 

Capacitat 
(litres) 

Nombre de galins 
que coïncidissen 

9,69 2 
9,86 2 
9,94 4 

10,06 2 
10,14 3 
10,3 2 

Hònt: elaboracion pròpia. 

Atau donc, se non mos podem fiar des galins existents, cau bèth 
document en qué se digue damb precision quina ère era sua capacitat. 
Açò mos pòrte a fixar-mos ena confession de 1754 deth Conselh 
qu’especifique es impòsti que se pagauen ath rei. Aquiu se concrète que 
7 galins èren ua quartèra de Barcelona (Fig. 66). 

Fig. 66. Fragment dera confession deth Conselh de 1754 

“Galin del Rey, por razón del qual han pagado siempre todos los vecinos 
de dicho Valle, que tienen casa con fuego, y puerta abierta, una medida de 
dicho trigo de aquellas, que siete hazen quartera Barcelona” 
Hònt: Archiu Generau d’Aran (AGA), Conselh Generau dera Val d’Aran. 

Atau, sabent que cada quartèra de Barcelona (segontes Salvador Llensa 
e posteriorment Alsina, Feliu e Marquet) a ua capacitat de 69,51 litres, 
podem arribar ara conclusion de qu’era capacitat oficiau deth galin ère 
9,93 litres. 

Ena taula qu’auem hèt en inventari des galins, podem veir que damb un 
1% d’error, deth mostreg realizat, entrarien 10 galins laguens deth 
marge. En cambi, damb un 3%, n’entrarien 24, mès dera mitat. 

Era Taula 9 e era Taula 10 mòstren es diferents errors qu’an es galins 
se les agropam pes tres parçans geogràfics dera Val d’Aran. 

Taula 9. Error dera capacitat deth galin en funcion dera ubicacion 

Lòc Capacitat mieja 
(litres) 

Error absolut 
(litres) 

Error relatiu 
(%) 

Val d’Aran  
(41 galins) 10,05 0,12 1,21 

Naut Aran25 
(9 galins) 10,12 0,19 1,91 

Mijaran26 
(16 galins) 9,95 0,02 0,2 

Baish Aran27 
(16 galins) 10,12 0,19 1,91 

Hònt: elaboracion pròpia. 

 
25 Includís es pòbles d’Arties, Bagergue, Baquiera Beret, Garòs, Gessa, Montgarri, Salardú, Tredòs e Unha. 
26 Includís es pòbles d’Arròs, Aubèrt, Betlan, Betren, Casarilh, Casau, Escunhau, Gausac, Mont, Montcorbau, 
Vielha, Vila e Vilac.  
27 Includís es pòbles d’Arres, Arró, Bausen, Begós, Benós, Bossòst, Canejan, Es Bòrdes, Les, Sant Joan de Toran e 
Vilamòs. 

Taula 10. Error dera capacitat deth galin en funcion deth terçon 

Loc Capacitat 
mieja (litres) 

Error absolut 
(litres) 

Error relatiu 
(%) 

Pujòlo28 
(7 galins) 10,07 0,14 1,41 

Arties-Garòs29 
(2 galins) 10,29 0,36 3,63 

Castièro30 
(8 galins) 9,77 0,16 1,61 

Marcatosa31 
(8 galins) 10,13 0,2 2,01 

Lairissa32 
(6 galins) 10,12 0,19 1,91 

Quate Lòcs33 
(10 galins) 10,13 0,2 2,01 

Hònt: elaboracion pròpia. 

Tanben cau tier en compde qu’eth mesurament deth volum de cada 
galin ei complicat ja que, sonque equivocant-se un shinhau (sustot ena 
nautada), eth resultat càmbie fòrça. 

3.5.3. D’autes mesures de capacitat 

Taula 11. Comparacion des diferentes mesures de capacitat 
Mesura de capacitat Capacitat 

Galin 9,93 litres 
Miei-galin 0,5 galins 
Pecotin 0,25 galins 

Quartà (Pallars, Alta Ribagorça) 18,34 litres 
Quartèr (Alta Garona) 22,5 litres 

Hònt: elaboracion pròpia. 

28 Includís es pòbles de Bagergue, Gessa, Salardú, Tredòs i Unha. 
29 Includís es pòbles d’Arties i Garòs. 
30 Includís es pòbles de Betren, Casarilh, Casau, Escunhau, Gausac e Vielha. 
31 Includís es pòbles d’Arròs, Aubèrt, Betlan, Mont, Montcorbau, Vila e Vilac. 
32 Includís es pòbles d’Arres, Arró, Begós, Benós, Es Bòrdes e Vilamòs.  
33 Includís es pòbles de Bausen, Bossòst, Canejan, Les e Sant Joan de Toran. 

A partir dera taula podem deduïr que dus miei-galins equivalen a un 
galin e que 4 pecotins son çò de madeish qu’un galin. De totes aguestes 
mesures de capacitat, es uniques que non pertanhen ara Val d’Aran son 
eth quartà (de Catalonha) e eth quartèr (de França).  

Entà verificar aguestes capacitats, n’auem mesurat un de cada tipe 
(miei-galin, pecotin, quartà e quartèr) e tanben auem calculat es sòns 
respectius volums (Fig. 67, 68 i 69). Eth miei-galin, en Bausen boishèu, 
se pòt trapar de dues manères: solet o amassa damb eth pecotin (Fig. 
67). 

Fig. 67. Fotografia e calcul deth volum deth quartèr 

Hònt: elaboracion pròpia. 

Fig. 68. Fotografia e calcul deth volum deth quartà 

Hònt: elaboracion pròpia. 

Fig. 69. Calcul deth volum deth miei-galin/pecotin e deth miei-galin, damb 
es sues respectives fotografies 

Hònt: elaboracion pròpia.

4. Estudi des caracteristiques deth cànon de Baqueira-Beret

4.1. Istòria deth cànon des der inici dera utilizacion des montanhes 
mancomunades coma estacion d'esquí 

Començaram en tot explicar un shinhau era istòria deth pagament 
d'aguest cànon dempús der inici dera utilizacion coma estacion d'esquí 
des montanhes mancomunades. Aguestes montanhes comencèren a 
èster utilizades coma estacion d'esquí a principis de deseme der an 
1964, damb era inauguracion deth prumèr telesèra. Aguesta estacion 
siguec explotada en prumèra instància pera empresa TEVASA 
(Telecables Valle d'Aran S.A), societat anteriora ara actuau Baqueira-
Beret S.A. 
En ua prumèra etapa que va enquia gèr de 1982, era empresa 
iniciaument nomentada TEVASA (1964-1976) e dempús Baqueira-
Beret S.A (1976-1982) actuarà enes montanhes mancomunades 
pertanhentes as pòbles de Salardú, Tredòs, Bagergue, Unha e Gessa 
sense existir cap de convèni entath loguèr d'aguestes montanhes.  

En aguesta etapa, era empresa sonque pagarà un petit impòst ar 
ajuntament de Naut Aran consistent en ua quantitat fixa peth vòl de 
cable qu’ei de besonh entara installacion des telesères e aguesta se 
pagaue en moment dera installacion. Er an 1982 se signe eth prumèr 
convèni entre er ajuntament de Naut Aran e era empresa Baqueira-
Beret S.A entath loguèr des montanhes Bandolèrs, Dossau, Beret, Ruda, 
Aiguamòg e Beret Darrèr.  

Peth loguèr d'aguestes montanhes mancomunades era empresa 
Baqueira-Beret S.A se compromet a pagar ar ajuntament de Naut Aran 
un cànon que supausarà un 1,6% des ingrèssi bruti qu'obtengue dera 
venta de forfèts e des servicis de restauracion installada en aguestes 
montanhes.  

Aguest cànon aumentarà en un 0,8% cada quinquenni de vigéncia 
d'aguest convèni enquia arribar ath 5%. Aguest acòrd se redacte atau 
pr'amor qu'en ua prumèra etapa era empresa Baqueira-Beret S.A 
unicament explotarà es montanhes Bandolèrs, Dossau, Beret, Ruda e 



Huecs e galins 

132 

Aiguamòg, que pertanhen exclusivament a Salardú e Tredòs. Aguest 
tanben ei un des motius peth que se signe un cànon ascendent pr'amor 
qu'en ua prumèra etapa sonque s'explotarà ua part des montanhes 
mancomunades e fin finau s'acabarà en tot explotar era totalitat des 
montanhes nomentades anteriorament que pertanhen a toti es pòbles 
deth terçon de Pujòlo.  

Posteriorament, en 1996, se signe un nau convèni que continue en vigor 
actuaument e qu'acabarà eth 9 de noveme der an 2026. Aguest nau 
convèni se signe abans dera finalizacion deth convèni de 1982 (se 
signèc per 50 ans) entà qu'atau poguen èster partícips dera reparticion 
des beneficis totes es EMD as que pertanhen es montanhes 
mancomunades e non coma en prumèr conveni, qu'es uniques entitats 
signantes èren er ajuntament de Naut Aran (plaçat en Salardú) e era 
EMD de Tredòs. En aguest nau convèni s'especifique qu'es montanhes 
Bandolèrs, Dossau, Beret, Ruda e Aiguamòg pertanhen ar ajuntament de 
Naut Aran e a Tredòs, mentre qu'era de Beret Darrèr ei copropietat der 
ajuntament de Naut Aran, Tredòs, Bagergue e Gessa. Unha non ac signe 
ja que non a EMD enquiar an 1997, qu'ei quan s'incorpòre e comence a 
signar es liquidacions annaus deth cànon e a arrecéber era part deth 
madeish que li correspon. En aguest convèni se pacte que, pendent es 
30 ans de vigéncia deth madeish, era empresa Baqueira-Beret S.A se 
compromet a pagar en Ajuntament de Naut Aran un cànon de 5% des 
ingrèssi bruti, en tot excludir er IVA qu'obtengue aguesta empresa 
damb era venta de forfèts e damb es servicis de restauracion. Ath delà, 
se permet ar Ajuntament de Naut Aran hèr-se sòn eth salde de 
88.971.871 pessetes (en èuros 533.831,23) que i a acumulat en 
nomentat “Fondo de promoción deth turismo de invierno en Alto Aran”. 
En aguest convèni en vigor actuaument er exercici economic dera 
empresa Baqueira-Beret S.A anarà der 1 d'octobre der an X ath 30 de 
seteme der an X+1 mès posteriorament serà cambiat ath que 
actuaument utilize aguesta empresa (der 1 de junhsèga der an X ath 30 
de junh der an X+1). Er encargat de repartir es guanhs deth cànon entre 
es diferentes entitats menors descentralizades que participen en 
convèni ei er ajuntament de Naut Aran. 

4.2. Auantatges que genère era recepcion d'aguest cànon as entitats 
locaus del Naut Aran e ara sua poblacion  

Ua auta donada destacada ei qu'aguest petit ajuntament a uns ingrèssi 
patrimoniaus annaus de mès de 1 milion d'èuros, era grana majoria 
procedentes deth crubament deth cànon signat damb era empresa 
Baqueira-Beret S. A. Per exemple, en deseme de 2018 er ajuntament de 
Naut Aran recebec 1.509.713,04 € (era chifra mès nauta recebuda 
dempús de que se signèc eth prumèr convèni damb aguesta empresa 
enquiara actualitat) pera explotacion efectuada pera empresa 
Baqueira-Beret S.A des montanhes mancomunades pendent eth sòn 
exercici economic 2017/2018. Er ajuntament de Naut Aran, en sòn 
pressupòst der an 2018, compdabilize coma ingrèssi era liquidacion 
deth cànon der exercici anterior e a darrèrs d'an damb çò qu'en realitat 
se crube s'amie a tèrme un ampliament o reduccion deth pressupòst 
entad aguest exercici segontes s'era liquidacion d'enguan ei superiora o 
inferiora ara der exercici anterior. Aguest ajuntament cada an repetís 
aguest madeish procès entà compdabilizar eth crubament deth cànon. 

Un aute auantatge que proporcione aguest convèni ei qu'es drets que 
possedís er ajuntament sus es montanhes unicament son cedidi ara 
empresa Baqueira-Beret S.A entà qu'aguesta realize era sua explotacion 
coma estacion d'esquí. Atau, per exemple, er ajuntament de Naut Aran 
en ostiu pòt logar aguestes madeishes montanhes entara sua 
explotacion pagesa, tant as vesins des pòbles de Salardú e Tredòs coma 
entà subastar a tresaus. Entàs vesins, aguest loguèr li ges a còst zèro e 
se les resèrve ua superfícia de 900 ectares ena montanha de Beret 
Darrèr que coma maxim sonque poderà auer-i 3.046 oelhes, 298 
vaques, 331 shivaus e 205 crabes e tanben se les sauve 6.000 ectares 
enes montanhes de Bandolèrs, Dossau, Beret, Ruda e Aiguamòg que 
coma maxim solet poderan auer-i 2.164 oelhes, 207 vaques, 228 shivaus 
e 55 crabes. Per contra, entàs pagesi tresaus se lòguen tres paquets 
diferenciadi enes montanhes de Bandolèrs, Dossau, Beret, Ruda e 
Aiguamòg e eth prètz de gessuda ei de 4.000 €. 

Eth prumèr paquet consistís en 2.000 ectares, damb un maxim de caps 
de bestiar de 1.000 oelhes, 500 vaques e 100 shivaus ena montanha de 
Ruda. Eth dusau paquet tanben a 2.000 ectares, damb un maxim de caps 
de bestiar de 1.000 oelhes, 500 vaques e 100 shivaus enes montanhes 
de Bandolèrs e Dossau (Baqueira). Eth tresau paquet ei composat per 
2.000 ectares, damb un maxim de caps de bestiar de 1.000 oelhes, 500 
vaques e 100 shivaus ena montanha de Ruda. Fin finau, es vesins de 
Salardú e Tredòs tanben an dret a extrèir lenha des montanhes de 
Bandolèrs, Dossau, Beret, Ruda e Aiguamòg de manèra gratuïta, damb 
un màxim d'explotacion annau de 200 estèreos34. Ei important destacar 
qu’era reparticion d'aguesti beneficis extra, que s'obtien de logar 
aguestes montanhes coma lòc de pastura en ostiu, se hè unicament  en 
foncion des huecs fiscaus. Coma es montanhes logades en aguest cas 
sonque pertanhen as pòbles de Salardú e Tredòs (qu’en totau an 68 
huecs fiscaus, 43 deth prumèr e 25 deth dusau) se repartís dera 
següenta forma: Salardú se quede eth 63,24% des beneficis 
(percentatge obtengut des 43 huecs deth pòble de Salardú entre es 68 
huecs totaus) e Tredòs se quede eth 36,76% restant (percentatge 
obtengut des 25 huecs deth pòble de Tredòs entre es 68 huecs totaus). 

Un aute des beneficis sociaus qu’ei exclusiu entàs que residissen 
efectivament e abituaument en municipi de Naut Aran e proven 
dirèctament deth convèni qu'a signat er ajuntament de Naut Aran damb 
era empresa Baqueira-Beret S.A, ei era gratuïtat deth forfèt. Consistís en 
hèt qu'es empadronats en aguest ajuntament, se vòlen disposar deth 
forfèt de sason, sonque les cau pagar es despenes de gestion e 
fabricacion deth forfèt, qu'actuaument supause 36 €. Aguest benefici ei 
cèrtament important ja qu’as toristes un forfèt de dia ja les còste mès 
qu'un forfèt de sason a un resident (eth forfèt de dia en taquilha 
actuaument a un prètz de 54,5€). En ostiu, es vesins de Naut Aran pòden  
continuar utilizant eth sòn forfèt pr'amor que Baqueira-Beret S.A 
manten daurit eth telesèra de Blanhiblar (ena zòna de Beret) e permet 

34 Aguesta ei ua unitat de volum deth sistema metric decimau. Ena actualitat, aguesta unitat ei practicament 
obsoleta maugrat qu’encara se continue utilizant entara husta. Un estèreo ei ua pila de lenha d'1 m³, mès 
s’aplicam eth marge d'error que creen es espacis que se genèren en aguesta classe de pilèrs de lenha apruprètz 
mos queden 0,66 m³ de husta. 

que s'utilize de manèra gratuïta unicament en tot ensenhar eth forfèt de 
sason. Aguest servici permet veir paisatges pendent tot eth trajècte que 
hè aguesta telesèra. Tanben hè possible eth transpòrt de bicicletes tà 
qu'es esportistes poguen accedir ara cresta dera montanha de manèra 
comòda e dempús descéner per era. 

4.3. Estudi dera reparticion deth cànon 

Com ja s'a comentat anteriorament, era empresa Baqueira-Beret S.A 
ingrèsse e liquide eth cànon en foncion deth 5% des sòns ingrèssi bruti 
de forfèts, cafeteries, restaurants e bars qu'obtien enes montanhes 
subjèctes ath cànon der exercici iniciat er 1 de junhsèga der an anterior 
e finalizat eth 30 de junh der an que se liquide e ingrèsse eth cànon. 
Aguesta liquidacion e ingrès se realize eth 15 de deseme segontes es 
acòrds deth convèni en vigor actuaument (convèni de 1996) trèt qu'er 
ajuntament de Naut Aran abans d'aguesta data age sollicitat un 
auançament d'aguest ara empresa Baqueira-Beret S.A (aguesta opcion 
venguie estipulada en convèni de 1996). Dempús ei er ajuntament de 
Naut Aran (plaçat en Salardú) eth que s’encuede de distribuïr aguest 
cànon entre es diferentes EMD qu'an participacion enes montanhes 
logades.   

Era part que correspon a Salardú se la quede er ajuntament de Naut 
Aran ja qu'aguest pòble non a constituïda ua entitat menor 
descentralitzada per èster sedença der ajuntament. Totes es 
institucions publiques qu'an dret sus es montanhes acordèren repartir-
se eth cànon en foncion de dues variables: es huecs de vila de 1614 e es 
ectares des montanhes que son logades ara empresa Baqueira-Beret 
S.A.  

Quan se hè eth repartiment se considèren es montanhes 297 e 29835. 
Era montanha 297, que compren es montanhes Bandolèrs, Dossau, 
Beret, Ruda e Aiguamòg, sonque pertanh as pòbles de Salardú e Tredòs. 

35 Segontes eth catalòg de montanhes d'utilitat publica (en aguest cas son includidi en eth de Lheida). Aguest 
catalòg ei un registre public en que s'inscriuen totes es montanhes declarades d'utilitat publica (regulat ena lei 
43/2003, de 21 de noveme, de montanhes). Des de que s’aprovèc aguesta lei, totes es montanhes catalogades 
son considerades de domini public. 

Era montanha 298, qu'includís era montanha de Beret Darrèr, pertanh 
as pòbles de Salardú, Tredòs, Unha, Bagergue e Gessa. 

Ar efècte dera reparticion, se considère que s'an logat 5.735 ectares 
dera montanha 297 (segontes er arquitècte municipau de Naut Aran) e 
823 ectares (segontes eth Departament d'Agricultura dera Generalitat 
de Catalonha) dera montanha 298. 

Respècte ara variable huecs de vila s’a en compde çò que se mòstre ena 
Taula 20. 

Taula 20. Distribucion des huecs de vila des pòbles deth terçon Pujòlo 

Montanha 297 Montanha  298 
Huecs de 

vila 
Percentatges 

Huecs de 
vila 

Percentatges 

Salardú 43 63,24% Salardú 43 38,39% 
Tredòs 25 36,76% Tredòs 25 22,32% 
Totau 68 100,00% Unha 13 11,61% 

Bagergue 17 15,18% 
Gessa 14 12,50% 
Totau 112 100,00% 

Hònt: elaboracion pròpia. 

Aguestes dues taules mos mòstren es huecs de vila de cada pòble e eth 
percentatge que li pertanh de cada montanha en foncion des huecs de 
vila totau qu'an de participacion en cada ua des montanhes damb dret 
a percéber eth cànon. 

Posteriorament se somen es huecs de vila totaus des participacions 
enes dues montanhes (68 + 112 = 180). Era quantitat totau qu'a pagat 
era empresa Baqueira-Beret S.A en concèpte de cànon se dividís entre 
aguest nombre de huecs de vila e s'obtien es ingrèssi per huec de vila. 
Tanben se hè çò de madeish damb es ectares (totau d'ectares logades 
6.558 = 5.735 + 823). Es ingrèssi totaus divididi entre es 6.558 ectares 
dan lòc ara quantitat d'ingrèssi que s'obtien per ectara logada. 

Seguidament, eth valor obtengut per ectara se multiplique peth nombre 
d'ectares de cada montanha e atau s'obtie quina part deth cànon 

correspon a cada montanha. A continuacion, se dividís cada montanha 
peth nombre de huecs de vila de que dispòse e s'artenhen es ingrèssi 
que corresponen a cada huec segontes era montanha ena que s'age 
participacion (montanhes 297 e 298). 

En finalizar aguest calcul se multiplique aguesta valor que mos a dat per 
huec de vila, segontes sigue dera montanha 297 o dera 298, peth 
nombre de huecs qu'a coma participacion cada pòble en cada montanha. 
Seguidament, er ingrès per huec de vila obtengut anteriorament en tot 
considerar es 180 huecs de vila se multiplique peth totau de huecs de 
vila qu'a cada pòble, en tot considerar es participacions enes dues 
montanhes. Fin finau, se somen aguestes dues darrères quantitats 
comentades e se dividissen entre dus. Coma resultat d'aguest darrèr 
calcul s'obtie era quantitat que dempús er ajuntament de Naut Aran 
repartís entre es diferentes EMD qu'an dret a receber per hèt d'èster 
proprietàries d’ua part des montanhes mancomunades que genèren eth 
cànon.

5. Conclusions

Era realizacion d'aguest trabalh mos a permetut conéisher damb mès 
detalh es particularitats e tipes de huecs dera Val d’Aran e com a anat 
evolucionant era sua utilizacion dempús dera Edat Mieja enquia dia 
d’aué. Ath delà, a compdar der estudi des huecs tanben auem pogut 
examinar d'autes peculiaritats dera Val d’Aran com eth galin deth rei e 
eth sistèma monetari dera Val d’Aran.  

Ua prumèra conclusion ei qu'era analisi des documents revisadi a 
permetut distinguir e establir es diferenti usatges e significats que pòt 
auer eth tèrme huec. Atau, per exemple, ena Edat Mejana e en bèth 
document posterior es huecs s’empleguen entà hèr es cens de poblacion 
e en referéncia a totes es cases abitades existentes en un pòble. Per 
contra, ena Edat Modèrna aguest vocable servís entà nomentar as huecs 
de vila (aguesti sonque includissen a ues determinades cases que 
formen part deth Conselh de Vila). Fin finau, tanben se parle de huecs 
quan se mencionen es cases qu’an de pagar es talhes deth Conselh 
Generau dera Val d'Aran: son es nomentadi huecs de Conselh o de 
terçon e era sua chifra totau ei era menor se se compare damb es auti 
tipes de huec comentadi anteriorament. 

Era dusau conclusion que se pòt extrèir des documents estudiadi dera 
Edat Modèrna ei qu'ena Val d'Aran existie eth concèpte hèr residéncia 
o auer domicili. Açò servie entà determinar en quin pòble s’auien de
pagar es impòsti (delme, eth galin deth rei, etc.) e recéber es beneficis
des bens comuns (mòla, hèr husta e lenha entara casa en bosc comunau,
veterinaris, cirurgians, etc.) que i auie en aqueri tempsi. Segontes
semble, era expression hèr residéncia o auer domicili -en tot sauvar es
distàncies- s'assimilarie a un concèpte fòrça utilizat actuaument ena
fiscalitat internacionau: era residéncia fiscau. Aguestes idèes, ena sua
epòca, sigueren claus entà determinar a on calie tributar. Era principau
diferéncia entre aguesti dus concèptes ei qu'era actuau residéncia fiscau
pòt generar situacions conflictives ja qu'ua persona pòt complir es
condicions entà èster considerada residenta fiscau en mès d'un país.
Mentre qu'era expression hèr residéncia o auer casa que s'utilizaue ena
Val d'Aran ena Edat Modèrna non daue lòc ad aguesti conflictes: eth

Conselh de Vila auie de dar permís entà residir aquiu e se concedien 
aguest permís ères obligat a residir aquiu tostemp e de manèra efectiva 
(quan açò non se complie te despossedien dera plaça de resident e des 
aprofitaments que i anaven associats). Ath delà, er an que s'artenhie eth 
permís entà hèr residéncia o auer domicili e er an que se deishaue de 
residir efectivament tanpòc generauen disparitats, ja qu'en aguesti 
periòdes se tributaue en pòble que se residie efectivament en moment 
que calie hèr eth pagament des impòsti. 

En tot estudiar eth galin auem pogut descorbir que d’aguest mot (coma 
lo coneishem aué en dia) n'auem constància des deth sègle XIV (an 
1358), quan apareish en ua ratificacion de privilègis a on s’establís qu'es 
aranesi auien de pagar un tribut ath rei nomentat sesterium o galin. Mès 
non sabem s'auie era madeisha capacitat qu'ena actualitat. 

Tanben a demorat constatat qu'eth galin s’a hèt a servir en Aran coma 
mesura de capacitat e tanben de superfícia, qu'ath long deth temps s’a 
fixat en 216 m2. Mès en çò que tanh ara capacitat i a fòrça discordàncies. 
En aguest trabalh auem pogut establir ua chifra concrèta e exacta de 
9,93 litres, enquia ara jamès descrita. Entà obtier aguesta donada mos 
auem basat en ua confession deth Conselh Generau d’Aran der an 1754, 
a on se detalhen toti es impòsti qu’a de pagar era Val d’Aran ath rei. 
Aquiu s’especifique que sèt galins aranesi corresponen a ua quartèra de 
Barcelona. Com qu'en aguesti darrèri sègles ua quartèra de Barcelona 
ei equivalent a 69,51 litres, eth galin aurie ua capacitat de 9,93 litres. 

Ath delà, es galins de husta qu'auem coneishut ena actualitat dempús 
deth sègle passat non son es qu'èren consideradi reglamentaris, ei a 
díder, oficiaus. Eth galin legau d’usatge corrent enes pòbles d’Aran 
qu'auie estat verificat pes especialistes (mostassafs) disposaue d’uns 
hèrs en tot eth perimètre superior que autentificaven eth sòn corrècte 
estat entà mesurar eth gran.  

Tanben auem pogut verificar qu'enes darrèri tempsi, possiblament 
dempús deth començament deth sègle passat, existien uns galins en 
forma de cub en Bossòst, Canejan e Bausen, çò que mos a estonat fòrça 
pr'amor qu'enes auti pòbles dera Val an forma piramidau. Es de forma 

de piramida quadrangular truncada, que son era majoria, an ua 
semblança damb eth quartà deth Palhars (encara qu'aguesti son mès 
grani, damb ua capacitat d’uns 18 litres). Per contra, es de forma de cub 
an ua similitud damb eth quartèr qu'existís en ua part deth sud de 
França e que tanben ei mès gran (uns 22,5 litres). 

Aguesta recèrca tanben a servit entà determinar era origina deth galin 
exposat actuaument en Musèu dera Val d’Aran, deth que non se’n trape 
era ficha d’inventari corresponent ath sòn ingrès. Açò a estat possible 
gràcies ara ficha dera migèra deth musèu e ath document de cession der 
armari des sies claus per part dera parròquia de Vielha. 

Ua auta conclusion que podem extrèir ei qu'es huecs de vila serviren 
entà establir era manèra de repartir eth cànon que s’estipule enes 
convènis de concession ath grop de Baqueira-Beret de bères montanhes 
deth municipi de Naut Aran entà poder explotar-les coma estacion 
d'esquí. Damb aguesta intencion se signèc un prumèr convèni eth 1982 
entre er ajuntament de Naut Aran e Baqueira-Beret, qu'auec vigéncia 
enquiar an 1996. Posteriorament, aguest madeish an se formalizèc un 
dusau convèni que milhorèc es condicions deth cànon e qu'includic ara 
EMD d’Unha que non figuraue en prumèr convèni. Ena actualitat es 
huecs tanben an servit entà qu’es pòbles proprietaris dera montanha de 
Varicauva (Gausac, Aubèrt, Vilac e Betlan) se repartisquen es beneficis 
obtingudi peth loguer dera extraccion de husta que se hè en dita 
montanha. Aciu ei interessant explicar que totes es EMD proprietàries  
de Varicauva (Aubèrt, Gausac e Vilac) an eth madeish poder de decision 
sus aguesta (ei necessari qu’es tres EMD siguen favorables a quinsevolh 
decision entà qu’aguestes se poguen executar independentament dera 
sua participacion sus dita montanha). Ath delà, era EMD de Gausac 
(encara que sonque possedís eth 20% dera montanha respecte ath 30% 
que possedís Aubèrt e eth 50% que possedís Vilac) ei era encargada 
dera gestion deth monte de Varicauva.   

Es dus convènis acordadi entre era empresa Baqueira-Beret e er 
ajuntament de Naut Aran an permetut qu'es dus se desvolopèssen dera 
manèra qu'ac an hèt e qu'actuaument agen ua situacion economica 
excellenta. Eth factor cruciau entà qu'aguest cànon age estat 

mutuament beneficiós ei qu'en 1982 er ajuntament de Naut Aran 
prepausèsse en aqueth convèni que se paguèsse un percentatge annau 
sus es ingrèssi bruti generadi enes montanhes mancomunades, tant 
pera venta de forfèts com pes servicis de restauracion. 
Aguesta situacion tan favorabla a provocat qu'es EMD, damb es sòs 
recebudi pera participacion qu'an enes montanhes arrendades, agen 
pogut realizar diuèrsi servicis publics qu’unicament damb es 
subvencions der ajuntament non s'auessen pogut amiar a tèrme. Açò a 
permetut descongestionar de trabalh ar ajuntament de Naut Aran ja 
qu'ei complicat gestionar un municipi damb sèt pòbles e cada un damb 
uns besonhs fòrça diferenciats. Ath delà, damb es sòs deth cànon que se 
quede er ajuntament de Naut Aran corresponents a Salardú (pòble a on 
se place fisicament aguesta institucion publica) s'an pogut realizar 
multiples inversions en infrastructures publiques.  

En resum, auem pogut verificar coma elements pròpris dera Edat 
Mejana coma son es huecs e eth galin, an perdurat en temps, en tot 
arribar inclús a auer un papèr considerable actuaument ena vida 
economica des aranesi. 

7. Annèxes

Annèxe 1. Transcripcions 

Capítols e ordenacions dera vila de Salardú hèts er an 1648 e confirmats 
er an 1793 

Transcripcion en catalan antic 

“Es com bui que contam al deluns de Pascua lo any 1648 com en la vila de 
Salardu esent tot lo consell aplegat, o, la major part de aquel an capitulat 
y ordenat que de aquesta ora en debant o en abant que vacant una o 
ninguna plasa del consell que ningun propi seu de prsentase per dita plasa 
vachant que la vila se areste senyora ab saluda de dita plasa sino que iage 
ereu ab salut de dita casa solament dit hereu no sie de mals costums y 
tambe les demes plases vachants son reserbades a la vila que la vila fara 
lo que ven vist les sie de dites plases tret per copia de vero ad verum Pere 
Fonta escriba de dita vila de Salardu y ara de present dia 28 de janer de 
1793. Nosaltres los aballs nomentats y firmats refrendam dits capitulls en 
lo lloch acostumat en la casa de la vila nomenada la sala manats per lo 
consul nobelari porta per porta en pena de obediencia conforma altres 
vegades se solen manar pera tenir consell eo consells presihint en dit 
consell per Abadia de Barbara Batlle de dita vila Pere Andreu Espanÿa de 
Aloy prior de Pujolo y conseller en cap de dita vila Feliph Abadia de colat 
consul mallebador Joan Pere Abadia de la tor nobelary Manel Salis lo sr 
doctor lamota Joan Moga del quech Borthomeu Prat Joan Paris Moga 
Thomas Espanÿa de Feliph Francisco Porta Andreu Coy berdie thomas 
Espanÿa cirurgia Pere Joan Coy de salau Francisco Abadia Llorens Joan 
Espanÿa de peritg Borthomeu Saforcada Narcis Coy berdie Angel mola 
Joan Moga de Uxina Domingo Silera Estebe Soler Francisco Vidal Pere 
Joan Comes Pere Andreu Porta Pere Forga ab los demes del consell los 
presents per lo ausents tots unanimes ÿ concordes han concordat ÿ 
deliberat los capitulls seguents tot ab jurament. 

Primerament capitulam y ordenam que lo capitul dalt escrit tingue valor 
ara de present y en tot lo temps esdevenidor y lo refrendam bui dia 28 de 
janer del any 1793. 

Segonament capitulam y ordenam ara de present que qualquier abitant o 
abitants que volguessen entrar en lo consell per les plasses mortes que no 
se ni pugue atmetre ningun baix de jurament reserbant si son contents 
tots los que componen dit consell existents donant son bot cadau que se 
admetie pagant lo que los srs del consell ataxarany dit consell 
determinaran lo que voldran de dita taxa reserbanse dit consell amus ÿ 
duenÿus. 

Terseraments capitulam y ordenam ara de present ÿ en temps 
esdevenidor que qualquier gendre entrara en la vila que tingues plasa de 
consell la casa ÿ demanas la plasa del conselh que no se pugue atmetre 
sino que fos fosent de vot i parer del dit consell pagant lo que los srs del 
consell sira de son agradu. 

Quartament capitulam y ordenam que qualsebol entrara en lo consell ab 
tal que sie hereu de la casa propia del dit consell pagara del dia de la 
entrada vint rals. 

Quintament capitulam y ordenam que qualsevol gendre entrara en la vila 
pagara de filarlu lo que los srs de la vila eo consell boldran tan que se case 
ab ereba com ab altres de dita vila de Salardu tot a la presencia ÿ 
testimonis de Pere Saforcada ÿ de Ramon Abadia los dos de Salardu.”     

Document de 1793: plet sus Montgarri que nomente totes es directrius 
de com estan dividides es montanhes mancomunades des de 1614 
 
Transcripcion en catalan antic 
 
“In Deí nomíne ejus gracia amen noverínt uníversi e singuli presentes 
pariter et futurí quod anno a nativitate dominí millessimo sexagessimo 
decimo quarto et die vero vigessima tercía mensís octobrís in platsa 
publica vulgo dieta pujolo nos Ramon Badia del lloch de tredos lo any 
present Príor de Pujolo Andreu Sangen del lloch der Gessa sosPrior de 
Pujolo lo añ present Blassí Coy, Pey Vilo espaniolet forga consols de 
Salardu lo anÿ present, Joan Moga de sabastía, Blassí Coÿ absent, Bernat 
espanía absent Laurens Dò, Pau Vilo, Joanet Forga, Pey Saforcada, Joan 
Dó, Andreu Salis, Ramon Espanía, Joan Sole, Joan Espania de Aloÿ, 
Spañolet Solé Silera absent, Bernat Forga, Miquel Nogues, Blasí Coÿ, 
Arnaut Badia, Peÿ Coÿ Delauera, Peÿ Coÿ de peyroto, Peÿ For, Sabastia For 
absent, Blassi Moga, Jaÿme Soler, Peÿ Ademá, Andreu Coÿ, Joan Fonta, 
Joan Morello, Pau Fonta, Frances Badía, Sabastía, Joan Silera, Joan Gares, 
Martí Espanía prohomens, y homens de dit consell de la vila de Salardu, 
Espaniolet Sobrino consol del lloch de Tredos lo anÿ present, Joan Joseph 
Espania, Joanet Ricart, Andreu Serbat, Barthomeu Moga, Barthomeu 
Paba, Laurens jermes, Peÿ Sole, Arnaut Rella, Joan Espania dit Joanet 
Caudera, joan del Coso, Borthomeu Monge Blasí Amíell, Joan Badia dit del 
Mestre, Joanet Amiell, Peÿ Moga, Bernat Bordes, Blasí Palome, Sebastia 
Ast homens, ÿ prohomens del consell del lloch de Tredos, Matheu Ane, Joan 
Robert consols lo any present del lloch de Tredos, Gorgue Nicolau Moga, 
Joan Spÿ, Domingo Estrada, Sebastía Moga, Joan Roig, Peÿ Moga, Ramon 
Estrada, Esteve Estrada, Peÿ Moreno alias Perix, Blasi Moga, Matheu 
Molie, Peÿ Mola, Peÿ Moga, Peÿ Estrada, Peÿ Tarrau, Peÿ Peÿro homens y 
prohomens del consell del lloc de Bagergue: Esteve Blanch, S Andreu, 
consols del loc de Unía lo present anÿ, Thomeu Adema, Blasí Blanch, Peÿ 
Moga, Peÿ Espanía dit de Butan, Arnaut St Germes, Pere Espanía, Thomeu 
Moga, Miquel Moga absent, Miquel Adema, Sabastia Saperisa prohomens, 
ÿ homens del consell.  Loc de Unía: = Joan Pont consol lo present anÿ del 
loc de Gessa, Joan Moga, Felip Riu, absents, Andreu Riu, Andreu Tersa, Joan 

Riu, Andreu Riu, Ramon Moga, Guillem Riu, Joan Bernat Coÿ prohomens, 
ÿ homens del consell del loc de Gessa.   

Atendent y considerant que les montanies de Bassibe, Beret Debant, 
Barimanola, la Barimania, Riuporque, ÿ Gireta, lo Forcall, Parros, Beret 
Darre de temps immemorable de esta part foren comunes, y pròpies de les 
dites universitats de Salardu, Tredos, Bagergue, Unia, ÿ Gessa, ÿ dels 
singulars de aquelles, ÿ que dites universitats de Pujolo lo acostumaben de 
arrendar les dites montañyes un anys ab altros en Cent setanta, ÿ tres 
lliures dotse sous moneda Barcelonesa, les quals per mal orde govern, ÿ 
administració dels regidors de dites universitats, se gastaben, ÿ despenien 
quiscun anÿ en notable dany dels comunitats e universitats de dites viles 
ÿ singulars persones de aquelles: y atendent, ÿ considerant que atocabe 
dels dits rendaments si aquells fossen estats governats, ÿ distribuïts be, ÿ 
degudament, ÿ coforme raho, ÿ justícia a raho de trenta ÿ un sou moneda 
Barcelonesa per quiscun foch com sie cent que en dites universitats de 
Pujolo dalt anomenades haje cent dotse fochs es a saber en la de Salardu 
quaranta, ÿ tres fochs en lo loc de Tredos vínt, sinch fochs, en lo loc de 
Bagergue desaset fochs en lo loc de Unia tretse fochs, en lo loc de Gessa 
catorse fochs; ÿ atenent, que es cosa mes util, ÿ profitosa a les dites 
universitats, ÿ singulars de aquelles partir entre si les dites montañes, a 
efecte, que quiscuna universitat se puga utilar ÿ aprofitar de la part, ÿ 
porcio que li atocara que no tenir aquelles en comú com la experiència de 
molts anys en esta part, ÿ de tant temps que no hi ha memòria de homens 
en contrari mostre que les dites universitats no reben ni han rebut profit 
algu de rendaments dites montañes, com aquells alguns particulars qui 
portaben lo gobern ÿ administració aquelles se despenien, ÿ desfraudaben, 
ÿ convertien en particulars ÿ utilitat de particulars ÿ en gran danÿ de la 
comunitat comuna, per so volent reparar dits danis traurer, ÿ lebar los 
dits abusos, ÿ prevenir que en lo esdevenidor lo profit, ÿ utilitat de dites 
montañes se convertes que en utilitat comuna y singular de dites 
universitats la utilitat de les quals atesa, ÿ ab mandat consell considerada 
desi ÿ certa licencia havem fet y fem per nos ÿ per los nostros esdevenidors 
presents, ÿ ausents de dites montañes la devisio seguent: Primerament 
condant a quince reals ÿ mitg per foch monten los fochs a la vila de 

Salardu ÿ Tredos Sexanta vuit fochs, sumen vuintanta set ducats, ÿ deu 
reals condant dotse reals per ducat, ÿ vint ardits per real moneda corrent 
en la present Val d’Aran ÿ per paga de dita cantitat azo que a les 
universitats de Salardu, ÿ Tredos les montañes següents: - condant 
conforme los rendaments de dites montañes eren rendades en lo anÿ 
present, primo la montaña de Barimaniola, montaña de Riuporque, ÿ 
Gireta confronte la montaña de Bassibe dam Bassibe de Pallas a orient a 
mitg jorn dam la montaña de Baqueira montaña de dits pobles, a ponent 
ab lo comu de dits pobles, aquilon dam la montaña de Beret debat, la 
montaña de Beret debat confronte a part orient dam la montaña de Gessa 
Barimania montaña de Gessa, a mitg jorn dam la montaña de Bassibe de 
dits pobles a ponent dam Beret darre montaña comuna de tot pujolo, 
aquilon dam la montaña de Barimania la montaña de dits pobles. La 
montaña de Barimaniola confonte, a orient dam la montaña de 
Barimania montaña de Gessa a mitg jorn dam la montaña de Beret debat, 
a ponent dam lo fluví de noguera dam Barimania, la montaña de 
Riuporque, ÿ Gireta confronte a orient dam la montaña de mongoso terme 
de Pallas, a mitg jorn  dam lo fluvi de noguera, a ponent dam la montaña 
del forcall, ÿ lo terme de casa nostra señora de mongarrí, aquilon dam lo 
terme de Gasconia Atoque a les universitats, ÿ comunitats de Unia, y 
Bagergue a trenta fochs preu sobredit les montañes del forcall, ÿ de 
Parros, confronte la montaña del forcall a part de oríent dam la montaña 
de Riuporque, ÿ lo terme de la casa de nostra señora de mongarrí, y lo port 
de Orla, a mitg jorn dam la montaña de Parros, a ponent dam dita 
montaña, aquilon dam lo terme de Gasconía, ÿ la montaña de Montoliu 
montaña de dits pobles de Unia ÿ Bagergue; La montaña de Parros 
confronte a solipent dam la montaña del forcall, a mitg jorn dam la 
montaña de Beret darre montaña comuna de Pujolo, ÿ lo fluvi de noguera 
a ponent dam dita montaña comuna de Pujolo, ÿ les e terme de Unia ÿ 
Bagergue aquilon confronte dam la montaña de lana, ÿ la montaña del 
forcall montaña de dites universitats de Unia ÿ Bagergue, per compliment 
de paga, ÿ satisfacio de las cantitats de quiscuna de les parts conforme 
amunt esta escrit son tornadós les universitats de Salardu, ÿ Tredos quinse 
ducats, ÿ deu reals moneda sobredita, ÿ asso en quiscun any pagats lo dia 
de la festivitat de nostra señora de Agost en dines comntans, ÿ asso per la 

mes valor que los predits de Unia, ÿ Bagergue tenen en dites montañes de 
Forcall ÿ Parros, ÿ les universitats de Salardu, ÿ tredos han de rebrer per 
no abayxar les sues montañes a compliment de la predita cantitat si acas 
que no pagaben los dits quinse ducats, ÿ deu reals a la predita jornada, 
que en tal cas los consols de Salardu, ÿ Tredos los que son, ÿ seran puguen 
pendre bestiars al doble de los predits de Unía, ÿ Bagergue per satisfacio 
de la predita cantitat, ÿ asso sin degun refus, ní apel a deguna justícia tant 
espiritual, com temporal ni contradiccio deguna subpena de ensidia en les 
penes deball escrites. 

La montaña de Barimania atoque a la universitat de Gessa la qual 
confronte a part orient dam la montaña Bonabe terme, ÿ montaña de 
pallas a mitg jorn dam la montaña de Bassibe de pallas a ponent dam 
Beret dabant, ÿ Barimaniola montañes de Salardu Tredos, aquilon dam lo 
fluvi de noguera, ÿ part de la montaña de Benabe, son tornados les 
universitats de Salardu y tres a la universitat de Gessa un real en cascun 
anÿ pagat a la dieta de los de Unia ÿ Bagergue ab la mateixa rigor ÿ penes: 
mes que les montañes que han salades en la casa de nostra señora de 
mongarrí, que son Barimaniola, Riuporque, ÿ Gireta, forcall ÿ Parros sien 
tinguts de portar a salar los formatjes se faran en les predites montañes 
als dits salades ÿ pagar un escut, ÿ formatge per saladé per tant que nostra 
señora no pergue la caritat predita: mes que los de Gessa, com abans de 
la partició de dítas montañas no podien entrar en la montaña de Beret 
darre fins al dia de la festa del Apostol St Jaume ab sos bestiars per 
pasturar, ÿ dormir en dita montaña, que desta hora abant paguen entra 
ab sos besties propís, ÿ  no mes en dita montaña lo dia de la festa del màrtir 
St Sabi del mes de juriol: mes que dita montaña de Beret darre sie comuna 
de tot Pujolo, ÿ perquè peixen tots al acostumat ab sos propis bestiars: mes 
les piñores se faran en dita montaña comuna sien fetes per los consols de 
pujolo los que son, ÿ seran, ÿ la piñora o piñores sien del consol, o consols 
que les faran sinó que de amistat ne vulguin donar part a altros consols: 
mes que los bestiars que peixeran en la montaña de Beret debat puguen 
peixer en la montaña de Beret darre del camí aball que va a mongarrí del 
señal de Guell de Garona fins al riu de Barlongeta, que del camí aball 
degun consol no puga piñora degun gener de bestia de la montaña de 

Beret debat, ÿ ningú no pugue fer piñores sinó los consols, ÿ no altre per 
tant que son a jurament mes les piñores, ÿ estimes si sen fara fora de la 
montaña comuna en altres montañes, que en tal cas, que les piñores, o, 
estimes síen de los pobles de quí seran les montañes mes los pasatges de 
los bestiars de les predites montañes, tant especials, com comunes tant de 
los habitants, com de los estatjants síen per los llocs acostumats: mes que 
en la montaña de Riuporque de les termes barres, ÿ senials aball posades 
por los consols, ÿ prohomes de Pujolo que tots los habitants de Pujolo, 
voldran forjar tinguin libertat de forjar sin ninguna contradicció: mes dit 
consell, ÿ universitats de tot Pujolo se han liurades les predites montañes 
les unes parts a les altres pera ara, ÿ sempre franques ÿ quíties, de totes 
sarjes tant eclesiàstiques com seculars ab sas confrontacions, entrades, ÿ 
eixides, pertinencíes, ÿ llibertats que cada qual ne pugue fer de elles a sas 
meres, ÿ planes voluntats com a coses sues propríes.” 

Capitulacion deth libre de capítols de Vielha der an 1625 que restringís 
er accès des forastèrs as places de huecs 

Transcripcion en catalan antic 

“Capitulacio feta per lo consell de la vila de viella per aceptar en focs de 
vila algu que non sie.  

Tots prohomens y homens del consell de dita vila de viella representant 
tota la universitat de dita vila de viella hagut primer madur colloqui y 
deliberatiu unanimes y concordes determinaren ordenaren y capitularen 
que de aguesta hora en avant pera reprimir lo quau y notable abús se fa 
en acullir estatgans en focs de vila per medi de convits y amistats en 
notable dany de la vila y de las viudes y pubills que nos pugue acullir en 
focs de vila ni aculli ni afilla ninguna persona que no tinge casa borda ort 
canaman y una terra y un prat y que voltra de las comestions 
acostumades agen de pagar en dines comptants en poder del clauari de 
dita vila de viella quiscu que planira a la vila tenint dites pertinentias 
acullir en focs de vila quinse ducats araho de 12 reals per ducat y per real 
20 ardits moneda corrent en la present vall  abans que puguen entrar en 
consell y abans que no gaudisquen de ninguna regalies de la vila es per 
quant abans del present capítol son estats aceptats en focs de vila paulet 
Anglada dit de barreu Domingo malla y joan sala del moset determina 
dita vila que pera ajudar a les obres y fabricas de la vila que es paguen en 
mans poder del clauari que de present es cada 6 ducats en bona moneda 
corrent en la present vall y que sempre y quant dits Anglada y malla no 
tindran casa pròpia que sien haguts per desafillats sens altra consulta y 
que lo present any tots tres agen de pagar talla de la terra y que no 
puguen anar a consell ni gosar de les regalies de la vila que primer no age 
passat un any y un dia y totes las ditas cosas prometeren tenir y firmar 
perpètuament sots pena de sperjuri y aci ho juraren en presencia de dit 
Burgarol notari de dit consell.”  

Annèxe 2. Darrèr contracte signat entara explotacion de husta ena 
muntanya de Varicauva 

Annèxe 3. Liquidacion der exercici 2017-2018 deth cànon: aguesta a estat 
enquiath moment era que mès sòs s’a ingressat.  

